
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2017 ԹՎԱԿԱՆԻ ՄԱՐՏԻ
30-Ի N333-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ

Հիմք ընդունելով «Նորմատիվ իրավական ակտերի մասին» օրենքի 34-րդ հոդվածի 1-ին մասը՝ Հայաստանի Հանրապետության կառավարությունը որոշում է. 
1. Հայաստանի Հանրապետության կառավարության 2017 թվականի մարտի 30-ի «Ավելացված արժեքի հարկի զրոյական դրույքաչափով հարկվող գործարքների գծով ավելացված արժեքի հարկի փոխհատուցվող գումարները միասնական հաշիվ մուտքագրելու պարզեցված ընթացակարգ կիրառելու համար հարկ վճարողների չափանիշները, և նշված գումարների՝ մինչև 20 միլիոն դրամի հայտերի հիման վրա ավելացված արժեքի հարկի գումարների՝ միասնական հաշիվ մուտքագրման պարզեցված ընթացակարգը և ժամկետները սահմանելու մասին» N333-Ն որոշման (այսուհետ՝ Որոշում) մեջ կատարել հետևյալ փոփոխությունը.
1) Որոշման N1 հավելվածի 1-ին կետի 2-րդ ենթակետում  «հարկային հաշվարկները, հաշվետվությունները, հայտարարագրերը և կատարել է հարկային պարտավորությունները» բառերը փոխարինել «ԱԱՀ-ի և ակցիզային հարկի միասնական հաշվարկը» բառերով:
2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:


Հիմնավորում
«Հայաստանի Հանրապետության կառավարության 2017 թվականի մարտի 30-ի N333-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման

1. Իրավական ակտի անհրաժեշտությունը (նպատակը).
Նախագծի ընդունման նպատակը՝ Հայաստանի Հանրապետության հարկային օրենսգրքով սահմանված կարգով ավելացված արժեքի հարկի զրոյական դրույքաչափով հարկվող գործարքների գծով ԱԱՀ-ի փոխհատուցվող գումարը միասնական հաշիվ մուտքագրելու պարզեցված ընթացակարգ կիրառելու համար Կառավարության սահմանած չափանիշների կրճատումը և ԱԱՀ-ի փոխհատուցվող գումարի վերադարձի պարզեցումն է:

2. Կարգավորման հարաբերությունների ներկա վիճակը և առկա խնդիրները.
Հայաստանի Հանրապետության կառավարության 2017 թվականի մարտի 30-ի N333-Ն որոշմամբ սահմանվել են, մասնավորապես՝ ԱԱՀ-ի զրոյական դրույքաչափով հարկվող գործարքների գծով ԱԱՀ-ի փոխհատուցվող գումարը միասնական հաշիվ մուտքագրելու պարզեցված ընթացակարգ կիրառելու համար հիմք ընդունվող չափանիշները: Այդ չափանիշներից մեկն էլ այն է, որ ԱԱՀ-ի փոխհատուցվող գումարի վերաբերյալ հարկ վճարողի դիմումը հարկային մարմին ստացվելու օրվա դրությամբ հարկ վճարողը պետք է ներկայացրած լինի լրացած հաշվետու ժամանակաշրջանների համար հարկային հաշվարկները, հաշվետվությունները, հայտարարագրերը և կատարած լինի իր հարկային պարտավորությունները: Ստացվում է իրավիճակ, երբ հարկ վճարողը մի կողմից ունի պետական բյուջե վճարման ենթակա հարկային պարտավորություն, իսկ մյուս կողմից էլ պետական բյուջեից վերադարձման ենթակա ԱԱՀ-ի փոխհատուցվող գումար: Խնդիրը կայանում է նրանում, որ տվյալ իրավիճակում հարկ վճարողը չի կարողանում կատարել իր հարկային պարտավորությունը, քանի դեռ չի ստացել ԱԱՀ-ի փոխհատուցվող գումարը, մյուս կողմից էլ նրան ԱԱՀ-ի փոխհատուցվող գումարը չի վերադարձվում, քանի դեռ չի կատարել իր հարկային պարտավորությունը: Բացի այդ, գործնականում ԱԱՀ-ի փոխհատուցվող գումարները ստանալու համար, որպեսզի հարկ վճարողները ստիպված չլինեն մինչև հաշվետվությունների ներկայացման վերջնաժամկետը ներկայացնել բոլոր հարկային հաշվարկները, նախագծով առաջարկվում է ներկայացնել միայն ԱԱՀ-ի և ակցիզային հարկի միասնական հաշվարկը: Դա կարևոր է այն առումով, որ ԱԱՀ-ի գումարի փոխհատուցման պահին ավարտված հաշվետու ժամանակաշրջանների համար ԱԱՀ-ի և ակցիզային հարկի գծով հարկային պարտավորություններն պետք է հաշվառված լինեն հարկային մարմնում, որպեսզի փոխհատուցվող գումարները ուղղվեն դրանց մարմանը:

3. Առկա խնդիրների առաջարկվող լուծումները.
Նախագծով առաջարկվում է հանել ԱԱՀ-ի փոխհատուցվող գումարի վերադարձման պարզեցված ընթացակարգ կիրառելու համար հիմք ընդունվող՝ հարկ վճարողի դիմումը հարկային մարմին ստացվելու օրվա դրությամբ հարկ վճարողի կողմից իր հարկային պարտավորությունները կատարած լինելու, ինչպես նաև այլ հարկային հաշվարկներ, հաշվետվություններ, հայտարարագրեր (բացառությամբ՝ ԱԱՀ-ի և ակցիզային հարկի միասնական հաշվարկի) ներկայացրած լինելու պարտադիր պահանջները: Արդյունքում կստացվի, որ վերադարձման ենթակա ԱԱՀ-ի փոխհատուցվող գումարը, նախ պարզեցված ընթացակարգով կմուտքագրվի միասնական հաշիվ, որից հետո մուտքագրման օրով կմարվեն հարկ վճարողի առկա հարկային պարտավորությունները Հայաստանի Հանրապետության հարկային օրենսգրքով սահմանված կարգով ու հերթականությամբ: Միաժամանակ, ԱԱՀ-ի փոխհատուցվող գումարները ստանալու համար, հարկ վճարողները ստիպված չլինեն մինչև հաշվետվությունների ներկայացման վերջնաժամկետը ներկայացնել բոլոր հարկատեսակների գծով հարկային հաշվարկները: Քանի որ խնդիրը վերաբերում է ԱԱՀ-ի փոխհատուցման գումարի վերադարձման պարզեցմանը, նախագծով առաջարկվում է ներկայացնել միայն ԱԱՀ-ի և ակցիզային հարկի միասնական հաշվարկը:

4. Կարգավորման առարկան.
Նախագծի կարգավորման առարկան՝ ԱԱՀ-ի փոխհատուցվող գումարը միասնական հաշիվ մուտքագրելու պարզեցված ընթացակարգ կիրառելու համար Կառավարության սահմանած չափանիշների կրճատումն է, որի արդյունքում էլ ավելի է պարզեցվում ԱԱՀ-ի փոխհատուցվող գումարի վերադարձման ընթացակարգը:

5. Նախագծի մշակման գործընթացում ներգրավված ինստիտուտները և անձինք.
Նախագիծը մշակվել է Հայաստանի Հանրապետության պետական եկամուտների կոմիտեի կողմից:
6. Իրավական ակտի կիրառման դեպքում ակնկալվող արդյունքը.
Նախագծի ընդունման արդյունքում ստեղծվում է հնարավորություն՝ հարկ վճարողի հարկային պարտավորությունը մարել անմիջականորեն ԱԱՀ-ի փոխհատուցվող գումարի հաշվին:


ՏԵՂԵԿԱՆՔ

«Հայաստանի Հանրապետության կառավարության 2017 թվականի մարտի 30-ի N333-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտության մասին

«Հայաստանի Հանրապետության կառավարության 2017 թվականի մարտի 30-ի N333-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:


ՏԵՂԵԿԱՆՔ

«Հայաստանի Հանրապետության կառավարության 2017 թվականի մարտի 30-ի N333-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին

«Հայաստանի Հանրապետության կառավարության 2017 թվականի մարտի 30-ի N333-Ն որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:

